
Hyrje

Kushtetuta e Republikës së Kosovës u garanton 
individëve të drejtën për të kërkuar kompensim 
nga autoritetet publike për çdo dëm të shka-
ktuar. Ajo gjithashtu u siguron qytetarëve të 
drejtën për të parashtruar kërkesë kundër ven-
dimeve gjyqësore, duke përfshirë edhe kërkimin 
e kompensimit për dëmin e padrejtë. Të dyja të 
drejtat janë njësoj jetike në ruajtjen e korrektë-
sisë dhe drejtësisë për të gjithë. E drejta për të 
kërkuar kompensim në rastet e dëmit të shkaktu-
ar nga organet publike për individët privat njihet 
me Ligjin për Marrëdhëniet e Detyrimeve1.

Gjykata Themelore në Prishtinë ende përballet 
me një numër të madh të lëndëve administrative. 
Legjislacioni i fragmentuar ndikon në përgjeg-
jësinë e autoriteteve publike në rastet e shkeljeve 
dhe të drejtën për të kërkuar kompensim.2 Pasi që 
nuk ka Gjykatë Administrative, lëndët administra-
tive trajtohen nga Departamenti për Çështje Ad-
ministrative në Gjykatën Themelore të Prishtinës.

Aktualisht, institucionet (gjykata, qeveria) nuk 
posedojnë të dhëna përfundimtare për numrin 
e lëndëve të iniciuara për kompensim, statusin e 
tyre apo llojet e kompensimeve, pasi nuk e moni-
torojnë realizimin e një të drejte të tillë. Mos-klas-
ifikimin e lëndëve sipas llojeve të caktuara bren-
da llojit të lëndës e ka konfirmuar edhe Gjykata 
Themelore në Prishtinë.3

Këto raporte të shkurtra adresojnë në mënyrë 
specifike monitorimin e të drejtës për kompensim 
në procedura administrative në kuadër të mar-
rëdhënieve ndërmjet shtetit (administratës pub-
like) dhe personave fizikë. Fokusi është vetëm tek 
e drejta për kompensim për individët në cilësinë 

1   Gazeta zyrtare e Republikës së Kosovës. Ligji nr. 04/L-077 për 
marrëdhëniet e detyrimeve, neni 153: LIGJI NR. 04/L-077 PËR 
MARRËDHËNIET E DETYRIMEVE (rks-gov.net) (qasja e fundit më 15 
gusht 2023).
2   Raporti i Komisionit Evropian për Kosovën, 2022, https://
neighbourhood-enlargement.ec.europa.eu/system/files/2022-10/
Raporti i Kosovës 2022.pdf (i qasur më 16 gusht 2023).
3   Takim me Shaban Gërxhaliu, Administrator në Gjykatën The-
melore të Prishtinës, 2 maj 2023.

e tyre si persona fizik, duke përjashtuar rastet e kompensimit për zyrtarët shtetërorë brenda ad-
ministratës publike. 

Sipas anketës së D+ (qershor, 2023), 60.2% e qytetarëve në Kosovë nuk ishin në dijeni lidhur me 
të drejtën e tyre për të kërkuar kompensim për ndonjë shkelje të bërë nga autoritetet publike. Për 
më tepër, 91.7% e tyre nuk e kanë ushtruar këtë të drejtë, edhe kur janë përballur me veprime të 
gabuara nga këto autoritete.4 Kjo thekson nevojën për ndërgjegjësim dhe edukim më të mirë për 
të drejtat e qytetarëve, duke siguruar që të gjithë kanë qasje në drejtësi.

Demokraci Plus (D+) i ka monitoruar dhjetë raste të shkeljeve administrative që nga maji 2023 dhe 
do të vazhdojë t’i mbulojë edhe dhjetë raste të tjera deri në maj 2025. Objektivi parësor është që të 
sigurohen informacione të dorës së parë se si trajtohen këto lëndë nga Gjykata Themelore e Prishtinës 
dhe Gjykata e Apelit. Rastet e përzgjedhura për qëllime monitorimi zgjidhen në mënyrë të rastësishme 
për të siguruar një mostër përfaqësuese. Këto raste shërbejnë si shembuj ilustrues dhe frymëzim për 
qytetarët e tjerë për të kërkuar të drejtat e tyre në të ardhmen, si dhe për ngritje të  vetëdijes. 

Raporti i parë  fokusohet në dy raste specifike që përfshijnë individë me aftësi të ku-
fizuara. Në fushën e mbrojtjes së individëve me aftësi të kufizuara, Kosova ka nxjerrë 
Ligjin nr. 04/L-131 për Skemat Pensionale të Financuara nga Shteti5, Ligjin nr. 03/L-019 
për Aftësimin, Riaftësimin Profesional dhe Punësimin e Personave me Aftësi të Ku-
fizuara6, Ligjin nr. 2003/23 për Pensionet e Personave me Aftësi të Kufizuar në Kosovë7 
së bashku me aktet e tjera ligjore dhe nënligjore. Këto masa legjislative përkufizojnë në 
mënyrë gjithëpërfshirëse të drejtat e personave me aftësi të kufizuara dhe përcaktojnë 
detyrimet përkatëse të institucioneve në mbështetjen e kësaj kategorie të shoqërisë.

Seanca 1

Lënda: Padia e N.M. lidhur me pensionin për personat me 
aftësi të kufizuara kundër MFPT

Paditës: N.M. 

E paditur: Ministria e Punës dhe Mirëqenies Sociale – tani Ministria e Financave, Punës dhe 
Transfereve (MFPT)

Emri i gjyqtarit/es: Arjeta Sadiku        

Datë: 20.07.2023

4   UBO Consulting. “Anketa OMNIBUS me rreth 1200 qytetarë mbi njohuritë e tyre për të drejtën për të kërkuar kompensim.” Qers-
hor 2023. (Anketë e përkohshme).
5   Gazeta zyrtare e Republikës së Kosovës. Ligji Nr. 04/L-131 për Ligjin për Skemat Pensionale të Financuara nga Shteti, https://gzk.
rks-gov.net/ActDetail.aspx?ActID=9517, (qasja e fundit më 15 shtator 2023).
6   Gazeta zyrtare e Republikës së Kosovës. Ligji nr. 03/L-019 për Aftësimin, Riaftësimin Profesional dhe Punësimin e Personave me 
Aftësi të Kufizuara, https://gzk.rks-gov.net/ActDocumentDetail.aspx?ActID=2620, (qasja e fundit më 15 shtator 2023).
7   Gazeta zyrtare e Republikës së Kosovës. Ligji nr. 2003/23 për pensionet e personave me aftësi të kufizuar në Kosovë, https://gzk.
rks-gov.net/ActDocumentDetail.aspx?ActID=2486 (qasja e fundit më 15 shtator 2023).

Seanca e parë e monitoruar jep një pasqyrë të çështjes gjyqësore të iniciuar nga N.M., individ 
me aftësi të kufizuara, kundër Ministrisë së Punës dhe Mirëqenies Sociale – tani Ministria e Fi-
nancave, Punës dhe Transfereve (MFPT). Qëllimi i kësaj padie është që të kontestojë një vendim 
të vitit 2014 të nxjerrë nga Ministria e Punës dhe Mirëqenies Sociale dhe të sigurojë njohjen e 
së drejtës së N.M. për pension të personit me aftësi të kufizuar, krahas kompensimit financiar 
retroaktiv, duke filluar nga kërkesa fillestare në vitin 2014.

Për më shumë se një dekadë, pala N.M. kishte qenë përfituese e pensionit të plotë si person me 
aftësi të kufizuar sipas ligjit për personat me aftësi të kufizuara. Fatkeqësisht, pensioni i N.M. u 
anulua nga Departamenti i Pensioneve të MFPT-së në vitin 2014, ndërsa ankesa e saj tutje në Komi-
sionin e Ekspertëve brenda kësaj ministrie u refuzua.

Siç kemi vërejtur në historikun e padisë, pas një vendimi të pafavorshëm të shkallës së dytë 
(Komisioni i Ekspertëve në MFPT/Departamenti i Pensioneve), N.M. ndërmori veprime ligjore duke 
iniciuar një padi në Gjykatën Themelore në Prishtinë, në vitin 2018. Ky rast fillimisht ishte trajtuar 
nga Gjykata Themelore në vitin 2014, e cila pati vendosur që lënda të kthehej për rivlerësim dhe 
rishqyrtim në Ministrinë e Financave Punës dhe Transfereve. Megjithatë, përkundër vërejtjeve të 
gjykatës për organin e paditur,  kërkesa e paditësit N.M. ishte refuzuar sërish nga Departamenti i 
Pensioneve në kuadër të MFPT. 

Ajo që është vënë re gjatë monitorimit, është se MFPT, nuk mori pjesë në asnjë nga seancat gjy-
qësore, duke mos dhënë asnjë arsyetim për këtë. Megjithatë, e paditura, MFPT, padinë e ka kundër-
shtuar në një përgjigje me shkrim, duke u thirrur në respektimin e legjislacionit aktual, si dhe duke 
pohuar se komisioni mjekësor kishte konstatuar se N.M. nuk kishte siguruar prova të mjaftueshme 
për t’u kualifikuar shftytëzuese e pensionit me aftësi përherë dhe plotësisht të kufizuara. 

Është e rëndësishme të theksohet se për shkak të pamundësisë së N.M. për të qenë vetë e pran-
ishme në seancë, pala u përfaqësua nga një avokat gjatë gjithë procedurës gjyqësore.

Në njërën nga seancat dëgjimore, përfaqësuesi ligjor i N.M. ka kërkuar ekzaminim gjithëpërfshirës 
mjekësor për të siguruar dëshmi për gjendjen e paditësit. Në seancën vendimtare të mbajtur më 
20 korrik 2023, gjykata i shqyrtoi të gjitha provat dhe arriti në përfundimin se kërkesa e N.M. ishte 
e bazuar si nga raportet mjekësore ashtu edhe nga opinionet e ekspertëve, duke konfirmuar af-
tësinë e kufizuar afatgjatë dhe të rëndë.

Përfundim: Në përputhje me Ligjin për Pensionet e Personave me Aftësi të Kufizuara në Kosovë 
dhe Ligjin për Skemat Pensionale të Financuara nga Shteti, Gjykata Themelore vendosi në favor 
të paditësit N.M., duke i dhënë të drejtën për pension të  personit me aftësi të përhershme të ku-
fizuar. Gjykata vendosi qe paditësit N.M., pagesat t’i kompensohen në mënyrë retroaktive që nga 
data kur i është hequr kjo e drejtë fillimisht. Gjykata gjithashtu e shpalli vendimin e MFPT-së si të 
paligjshëm dhe të pavlefshëm. Si rezultat i këtij vendimi, N.M. ka të drejtë që të marrë pensionin 
për persona me aftësi të kufizuara në baza mujore, së bashku me kompensimin për shumat e pa-
paguara, përfshirë kamatën ligjore prej 8%8. 

8   Vendimi i Gjykatës Themelore, A. nr. 2114/18, Datë: 18.09.2023

Seanca 2

Lënda: Padia e Sh.Rr. lidhur me pensionin për personat me 
aftësi të kufizuara kundër MFPT

Paditës: Sh.Rr.                                           

E paditur: Ministria e Punës dhe Mirëqenies Sociale – tani Ministria e Financave, Punës dhe 
Transfereve (MFPT)

Emri i gjyqtarit/es: Kreshnik Kaçiu 

Datë: 12.09.2023 

Në këtë rast të monitoruar, Sh.Rr. kishte ndërmarrë veprime ligjore ndaj Ministrisë së Financave, 
Punës dhe Transfereve (MFPT), konkretisht Departamentit të Pensioneve, duke e paditur atë në 
gjykatë. Paditësi Sh.Rr. kontestonte vendimin e MFPT lidhur me refuzimin e ankesës për pension 
të përhershëm invaliditeti të datës 03.10.2019, si dhe kërkonte aprovimin e plotë të padisë, duke 
theksuar korrektësinë dhe vlefshmërinë e saj. Kërkesa parësore përfshinte anulimin e vendimit 
refuzues të shkallës së dytë, Këshillit të Ankesave (MFPT), si dhe kërkesën që MFPT, paditësit Sh.Rr., 
t’ia njohë të drejtën për pension me aftësi përherë të kufizuar që nga data e kërkesës fillestare.

Këshilli i Ankesave, organ i shkallës së dytë në kuadër të MFPT, kishte arritur në përfundimin se 
pala nuk kishte dokumentacion të mjaftueshëm mjekësor për ta kualifikuar Sh.Rr. si përfitues të 
pensionit për persona me aftësi përherë të kufizuara. Në anën tjetër, Sh.Rr. theksonte paaftësinë e 
plotë, sëmundjen e rëndë, nevojën për asistencë fizike dhe rrethanat e rënda ekonomike. 

Në padinë e përgatitur nga Agjencia për Ndihmë Juridike Falas, Sh.Rr. ka kërkuar inicimin e konf-
liktit administrativ, aprovimin e padisë, revokimin e vendimit dhe dhënien e pensionit për personat 
me aftësi përherë të kufizuara. Në këtë padi, Sh.Rr. thekson papunësinë, varësinë apo mbështetjen 
financiare nga ky pension si të ardhurat e vetme financiare, duke marrë parasysh paaftësinë e 
paditësit për të punuar si pasojë e sëmundjes. Ndër të tjera, paditësit i duhen konsultat e vazh-
dueshme mjekësore me mjekë specialistë, si dhe ilaçet për shërim, në bazë të raporteve të special-
istëve mjekësorë. 

Rasti u dërgua edhe në Gjykatën e Apelit, e cila përkrahu ankesën e paditësit, prishi vendimin 
e gjykatës së shkallës së parë, dhe e riktheu rastin sërish te gjykata themelore për një vlerësim 
të mëtejshëm. Kjo gjykatë theksoi domosdoshmërinë e ekspertizës së pavarur mjekësore për të 
vlerësuar gjendjen shëndetësore të paditësit Sh.Rr. dhe vuri në dukje se vendimi i të paditurës ishte 
ligjërisht i paqartë dhe kundërthënës me veten, andaj kërkoi nga Gjykata Themelore që ta bëjë një 
vlerësim të pavarur në bazë meritore dhe të vendosë në përputhje me ligjin.

Për vërtetimin e gjendjes faktike, Gjykata Themelore kishte kërkuar ekspertizë mjekësore nga ek-
spertët e Shërbimit Spitalor Klinik dhe Universitar dhe ekspertizë financiare për kompensim të 
saktë.

Pas seancës kryesore të datës 12 shtator 2023, gjykata konstatoi se kërkesa e Sh.Rr. është e bazuar, 
duke anuluar vendimin e MFLT-së, si dhe duke i dhënë paditësit të drejtën për pension të personave 
me aftësi përherë të kufizuara për pesë vitet e ardhshme, duke përfshirë kompensimin retroaktiv 
për mbi katër vite. 

Në arsyetimin e vendimit, gjykata citoi një sërë ligjesh dhe arsyesh lidhur me kompensimin e hum-
bjeve të paditësit si pasojë e vendimit të kontestuar. Përderisa, e paditura MFPT, nuk kishte dhënë 

kundër-argumente. Arsyetimi i gjykatës nënvizoi se Sh.Rr. i ka plotësuar të gjitha kërkesat ligjore 
për njohjen e së drejtës së kërkuar në përputhje me Ligjin për Konfliktet Administrative.9

Përfundim: Pas katër viteve që nga inicimi i padisë së Sh.Rr., ky proces gjyqësor rezultoi me ven-
dimin e Gjykatës Themelore, e cila vendosi në mënyrë meritore në favor të Sh.Rr., duke ia njohur 
të drejtën e pensionit për persona me aftësi përherë të kufizuara për një periudhë pesëvjeçare. 
Sipas vendimit të Gjykatës Themelore10, e paditura (MFPT) detyrohet që ta kompensojë në mënyrë 
retroaktive paditësin Sh.Rr. për pagesat e papaguara të pensionit që nga dita e kërkesës së këtij 
pensioni, duke përfshirë edhe kamatën 8% të përcaktuar me ligj. 

REKOMANDIME

  �Në të dyja rastet, nuk kishte përfaqësues nga e paditura, Ministria e Financave, 
Punës dhe Transfereve pa ndonjë arsyetim për mungesën. Sipas rregullave të juridik-
sionit të Kosovës, seancat administrative mund të vazhdojnë në mungesë të të padi-
turit. Megjithatë, është thelbësore që e paditura, në këtë rast MFPT, të përfaqësohet 
në mënyrë adekuate gjatë gjithë seancave gjyqësore, duke respektuar parimet e 
drejtësisë për një proces sa më drejtë, transparent dhe korrekt. 

9   Gazeta zyrtare e Republikës së Kosovës. LIGJI Nr. 03/L-202 për Konfliktet Administrative, neni 43.3 dhe 67, https://gzk.rks-gov.net/
ActDocumentDetail.aspx?ActID=2707 (qasja e fundit më 30 tetor 2023).
10   Vendimi i Gjykatës Themelore, A.nr.2349/2019, Datë: 13.09.2023

